
Макалада чыгарманы ролдоштуруп окутуу аркылуу 

окуучулардын маданий жана социалдык-инсандык компе-

тенцияларын калыптандыруу жолдору каралат. Анда ада-

бият сабагындагы ролдошторуунун мааниси белгиленип, 

аларды орто курактагы окуучулар арасында колдонуудан 

кандай натыйжа алына тургандыгы жөнүндө проблема 

көтөрүлөт. Ролдорду аткаруу менен окуучулардын өздөрү 

сабакты уюштурууга активдүү катышкандыктан, балдар 

кабыл алган билимдин турмуш менен байланыштуулугу 

жогору экени практикада колдонулган методикалык иш-

тер аркылуу түшүндүрүлөт. Ролдоштуруу сабагы окуучу-

нун жаш курагына жараша тандалып, ага балдар кыйнал-

бай катышууга тийиш. Анткени, сабактын башка сабак-

тардан формалык өзгөчөлүгү сакталып, мугалимден уюш-

туруу чеберчилигин талап кылат. Мындай сабак балдар-

дын интерактивдүү аракети аркылуу ишке аша турган-

дыктан, педагог окуучулардын кыймыл-аракетине кандай 

усулдук мамиле жасаса компетенцияларды калыптанды-

руунун жолдору туура чечиле турганы макалада кеп болот. 

Негизги сөздөр: адабият сабагы, маданий компе-

тенция, социалдык-инсандык компетенция, ролдоштуруу, 

дидактикалык оюндар, мамлекеттик стандарт, предмет-

тик стандарт. 

В статье рассматриваются пути формирования 

культурных и социально-личностных компетенций студен-

тов через ролевое обучение произведения. В нем подчерки-

вается важность ролей на уроках литературы и поднимае-

тся вопрос о том, какое влияние они оказывают на учащих-

ся среднего возраста. Поскольку, играя роль, студенты 

сами активно участвуют в организации урока, дети объяс-

няют высокую связь знаний с жизнью через практическую 

методическую работу. Ролевые игры следует выбирать в 

зависимости от возраста ученика, в которых дети долж-

ны участвовать без труда. Потому что, сохраняя фор-

мальную специфику урока от других предметов, от учите-

ля требуется организаторские способности. В статье 

описывается методический подход педагога к движению 

учащихся, способы решения задач формирования компе-

тенций, так как такой урок реализуется через интерак-

тивное взаимодействие детей. 

Ключевые слова: урок литературы, культурная ком-

петенция, социально-личностная компетенция, ролевые 

игры, дидактические игры, государственный стандарт, 

предметный стандарт. 

The article considers the ways of formation of cultural and 

socio-personal competencies of students through role-based 

learning of the work. It outlines the importance of roles in 

literature lessons and raises the issue of what effect they have 

on middle-aged students. Since, performing the role, students 

themselves are actively involved in the organization of the 

lesson, children explain the high relationship of knowledge with 

life through practical methodological work. Role-playing activi-

ties should be selected depending on the age of the student, in 

which children should participate without difficulty. Because, 

while keeping the formal specificity of the lesson from other sub-

jects, the teacher requires organizational skills from the teacher. 

The article describes the methodological approach of the tea-

cher to the movement of students, how to solve the ways of for-

mation of competencies, as such a lesson is implemented 

through interactive interaction of children.  

Key words: literature lesson, cultural competence, social 

and personal competence, role-playing games, didactic games, 

state standard, subject standard. 

Ортоңку класстын окуучуларынын кыялкеч пси-

хологиясына туура келгендиктен, балдар Ж.Мамы-

товдун “Буурул таңдын жомогу” чыгармасын кый-

налбай окушат. Анда автор тарабынан берилген ой-

лорду элестетип, кызыгуу менен кабыл алышкандык-

тан, балдар үчүн бул чыгарманы окуп-түшүнүү бир 

кыйла жеңил экени байкалат. Мугалим сабактын мак-

сатын сюжетти айтып берүү менен чектебей, адабий 

чыгарманын идеялык мазмунун социалдык чөйрөдөгү 

оң жана терс көрүнүштөрдү таанып-билүү кызыкчы-

лыгы менен байланыштырып, баланын маданий жана 

социалдык-инсандык компетенциясын калыптанды-

рууга жумшаганы туура. Бул жерде адабият мугалими 

көзөмөл кыла турган бир катар маселелер бар. Ал бал-

дардын жаш курагына туура келүүчү кыялкеч психо-

логиясын адабий билим менен байланыштырууга 

багыттап, чыгармада автор берүүгө аракеттенген 

идеяны жеткире түшүндүрүү кызыкчылыгы менен 

коштолот. Мында автордук идеяны кармап турган 

ойду сабакта жетекчиликке алып, окуучулар менен 

бирдикте пайдаланыла турган окутуунун усулдары-

нын өзөгүн бир иш-билгиге (компетенцияга), балда-

рын чыгарманы элестетип түшүнүүчү бирдиктүү ара-

кетке топтоо мугалимге кыйынчылык жаратпай кой-

бойт. Автордук идеяны түшүнүү деңгээли боюнча 

окуучулардын кабылдоосу кандай түрдүү болсо, бул 

багытта иш чараны уюштуруу ошончолук кыйынчы-

лык менен коштолот. Практика көрсөткөндөй, автор-

дук “идеяны ар бир окуучу канчалык түшүнгөнүн 

жана аны жеке көз карашы аркылуу башкаларга жет-

кире билиши үчүн дидактикалык оюндардын кандай 

окутуу усулдары канчалык маанилүү экенин муга-

лимдин туура тандоосу” [1] сабактын кызыктуу болу-

шун, өтүлгөн чыгарманын темасынын балдарга жет-

киликтүү болушун да камсыздай алат. Окуучулардын 

Ж.Мамытовдун “Буурул таңдын жомогу” чыгарма-

сындагы каармандарды кандай элестетип, өзүнө кан-

дай таасир алганын билүү үчүн адабият мугалими ар 

бир баладан кимдин ролун аткарууну каалап жатка-

нын суроо эле жетиштүү болот. Мындай абалда са-

бакка активдүү катышып жүргөн окуучу сөзсүз баш-

кы каармандардын бирин алат. Көпчүлүк эркек бал-

дар Чилтендин образын тандашып, аны өзү түшүнгөн 

деңгээлде ортого алып чыгууга аракеттенет. Эгер 

адабият боюнча жеткиликтүү баланын Чилтендин 

образын аткарууга шарт түзсө, активдүүлүгү жогору 

окуучу шык-жөндөмүнө жараша образды кызыктуу 

ачып берип, классташтарынын талкуусуна бир нече 

проблема коюуга мүмкүнчүлүк болот. Ролду адабий 

чыгармага кызыкпаган окуучуга берсе, ал Чилтендин 

образын жеткиликтүү түзүүгө аракеттенбей, берилген 

шартты тескери жакка буруп, андан ары күлкү-тама-

шага айландырып жибериши ыктымал. Ошол үчүн 

мугалим сабактагы ар бир кыймылды толук көзөмөл-

дөшү керек.  

Практика көрсөткөндөй, мында башкы ролдорду 

аткаруучуларды да мугалим өзү тикелей катышууга 

тийиш. Анткени окуучу аткарган ролдун “сабактын 

алдына койгон маанилүү маселеден алыстап бара жат-

кандарын өз учурунда токтотуп калбаса, балдардын 

эстетикалык туюмун тарбиялоочу сабактын логикасы 

жоголот” [2, 28]. Натыйжа берүүчү кырдаал чар-жай-

ыттуулукка өтүп кетпеш үчүн мугалим сабакка пас-

сивдүү катышуучу окуучуларга чыгармадагы автор-

дун төмөнкүдөй баяндоосун көркөм окутканы жана 

андагы картинаны өзүнчө фрагмент түрүндө алганы 

туура: 

“Күн кур эмес малы өлүп, 

катын өлүп, бала өлүп, 

кылым өтпөй кырсыксыз,  

тыным өтпөй кырсыксыз, 

уйгак сымал жармаша 

ээрчип алып каргаша, 

Байыркы бир заманда 

эл беталды көчкөндө, 

жайлуу турак издешип 

агын суудан кечкенде, 

бир чал менен бир кемпир 

көч артынан жеталбай, 

жалгыз уулу жоголуп 

журтта калат кеталбай” [3, 126-б.]. 

Топ-топ болуп иштеген окуучулар бул эпизодду 

өз теңтуштарына жеткиликтүү ачып көрсөтүү үчүн 

бардык чыгармачылыгын пайдаланышат. Айрымдары 

автордук речти көркөм окуу менен балдарга түшүндү-

рүүгө аракеттенсе, кээ бири аны түшүндүрүүдө түр-

дүү жесттик кыймылдарга басым жасашат. Ал тургай 

бул эпизодду өздөрү тарткан сүрөт аркылуу берген 

топтор да кездешет. Чыгарманын мазмунун андагы 

окуяларга чын дилден аралашып, каармандарды рол-

доштуруу менен түшүндүрүү максатына туура келти-

рүүнү каалаган топтун окуучулары бул баяндоону 

сахналаштырууда бир көшөгө катары алып, мында 

баяндаган окуянын негизинде өздөрү элестеткендей 

чоң полотно тарткан учурлар да болот. Ошондой эле 

ар кимиси өзү элестеткен мүнөздө бир нече сүрөт 

менен мында берилген идеяны чагылдыруу аракетин 

көргөндөр да кездешет. Бирок ар бир топтун окуучу-

лары чал Теңирге жалбарган эпизодун жупташып 

аткаруу талабы коюлгандыктан, окуучулардын баары 

автор тарабынан баяндалган төмөнкү саптарга басым 

жасашат, б. а.: 

“Аман болсун башы эле”. 

Ошол жылы баланын 

Он экинде жашы эле 

Карыганда багаарым 

кайда кетти дейт кемпир. 

Жалгызынан дарек жок 

Жапаа, кайгы жейт кемпир. 

Кара журтту кайтарып 

кара жанды кыйнашып,  

чар тарапты искешип 

чаалыгышып издешип, 

туура алты ай күтүшүп 

үмүттөрүн үзүшүп, 

Чилтенинин бул журтка 

кайрылбасын түшүнүп,  

картаң эне какчайып, 

бели ийилди бекчейип, 

куш сезилип жалгызы  

шашып учкан кеч келип. 

Карт атанын көздөрү 

электенип, тунарып 

катты, калды сөңгөктөй 

кызыл өңү кубарып...” - [3, 126-127-бб.]. 

деген саптарды өздөрү кабылдаган деңгээлде ролдош-

турат. Ырас, мындай шартта окуучулар алып чыккан 

образ көркөмдүк жагынан өтө жогорку чеберчиликте 

болбой калышы мүмкүн. Мугалим балдар аткарып 

жаткан ролдордон артисттик бөтөнчөлүктү, ролго бе-

рилип аткарган чеберчиликти талап кылбастан, ада-

бият сабагы аркылуу калыптануучу компетенциялар-

га көңүл бурганы оң. Ал окуучулар тарабынан атка-

рылып жаткан ролдон алынуучу натыйжадан кеткен 

катачылыкты байкаган адабият мугалими “сабактын 

аягында токтолом” дебестен, ага өз учурда кайрылып 

кандай кемчилдиктер эмне себептен болгонун ына-

нымдуу далилдер аркылуу белгилегенинде ачылат.  

Чыгарманын идеялык мазмунун түшүнүү, аны 

башкаларга талап кылынган деңгээде түшүндүрүү, 

б.а. көркөм чыгармада берилген идеяны роль аркылуу 

турмуш чындыгы менен байланыштыруу бул курак-

тагы балдар үчүн жеңил жумуш эмес. Андыктан окуу-

чулардын адабий чыгарманы образдуу кабыл алуусу 

туура калыптаныш үчүн чыгарманы мазмундук жана 

формалык жактан талдап, жанрдык аныктоочу белги-

лерге мугалим тарабына басым жасалганы туура. 

Окуучу кийин өз алдынча чыгарманы талдап түшү-

нүүсү үчүн сабакта чыгарманын сюжетине көз каран-

ды болуу жакшы натыйжа бербейт. Аны жогорку 

деңгээлде өздөштүрүү үчүн адабий чыгармада автор 

басым жасаган окуяларга окуучулардын көңүл бурду-

руп, алар аркылуу турмуш чындыгын таанып-билүүгө 

өтө маанилүү болгон эпизодду фрагмент түрүндө ин-

сценировкалоо аркылуу чыгарманын мазмундук жана 

формалык касиеттерин “майдалап” бөлүп-бөлүп көр-

сөтүү ыңгайлуу экени байкалат.  

Ырас, сюжетти өз алдынча айтып берүүгө ар бир 

окуучунун кудурети жетет. Мындай усулдагы сабак 

мектепте дайыма кездешип тургандыктан, ал окуучу-

ларды кызыктыра бербейт. Ошондуктан мугалим са-

бактын формасын өзгөртүп, автордун идеясын балдар 

өздөрү аткарган ролу аркылуу ачып бергенине басым 

жасаганы таасирдүү болуп саналат. Анткени, билим 

берүүнүн мамлекеттик стандарты адабият сабагынан 

талап кылган компетенциялар чыгарманы турмуш 

чындыгы менен байланыштырууда ачылат. Сабакта 

окуучу аткарган роль турмуштун бир элесин түзүү 

(чыгармадагы окуяны образдуу кабылдоо аркылуу) 

менен бирге социалдык чөйрөдө кездешүүчү түрдүү 

көйгөйгө кантип мамиле кылуунун туура жолун үйрө-

түүгө багыт алгандыктан, андан алынуучу натыйжа 

балдар өздөрү талдап, биргелешип талкуулап, адабий 

чыгарманын негизинде эстетикалык мазмунда түшү-

нүүчү категорияларды өздөштүрүп, чыгарманы өз 

алдынча талдай билүүчү көндүмгө алып бурууга тий-

иш. Сабактагы мындай ролдоштуруу аркылуу балдар-

да калыптануучу компетенциялар турмуштук пробле-

маны туура чечүүнүн жол-жобосун да үйрөтүү ка-

мылгасын көргөндүктөн, чыгармада карама-каршы-

лыктуу кырдаалды ролдун аткарылышында ачып көр-

сөтүп, оң натыйжага жетүү жолдорун окуучулардын 

ролдогу кыймылынан мисал келтирүү чыгармадагы 

идеяны түшүнүүгө кеңири жол ачат.  

Баланын элестөөсүнөн жаралган роль окуп-тү-

шүнүүдө байкабай калуучу кээ бир турмуштук окуя-

ларды балдардын талкуусуна коюп, роль аркылуу 

көрсөтүлгөн конфликттүү кырдаалды туура түшүнүү 

жолдорун биргелешип анализдөөгө алып барат. Окуу-

чулар аткарып жаткан ролду бир нече (окуучулар 

менен бирдикте) ыңгайдан карап, автордун оюн ка-

былдоодо кетирилген кемчилдик болсо, анын турмуш 

чындыгы менен байланышкан жактарын адабият тео-

риясындагы аныктамаларга айкалыштыруу, окуучу 

образга толук аралашуу менен тапкан түшүнүккө тая-

нып адабият теориясы аныктаган ойду чыгаруу бала 

сөзсүз билүүгө тийиш мааниге жеңил жетүүгө жол 

ачат. Айрым учурда бала образдуулукка берилип ке-

тип, чыгарманын ичиндеги эң керектүү ойдун маңы-

зын өзү чагылдырып жаткан элестүүлүккө сиңирип 

кетиши мүмкүн. Автордук идеянын баланын көз 

карашында жеткиликтүү кабыл алынышына басым 

жасаган “мугалим окуучунун аракетинин артыкчылы-

гына токтолуп, ал кандай таалим-тарбиялык маани 

бериши ыктымал экенине сабактын жүрүшүн бузбай 

пикирин билдиргени” [4, 47-б.] бөлөк окуучуларга 

таасирдүү болот.  

Ошондуктан сабак учурунда Ж.Мамытовдун 

“Буурул таңдын жомогу” чыгармасынын сюжетин то-

лук камтууга аракеттенбестен, компетенцияны 

калыптандыруучу белгилерине карай тигил же бул 

каармандын образынын окуучулар тарабынан вариа-

тивдүү формада болушуна басым жасаганы маанилүү. 

Мында образдын ролун ким кааласа аткарып жибер-

бегендей эле, баары биригип бир ролду түзбөгөндөй 

шарттын болушун камсыздашы керек. Эгер окуучу-

лардын баары бир роль менен алектенип калса, анда 

проблеманы чечүүгө бирөө гана аракеттенип, башка-

лары ал сабакка коюлган максатты аткаруудан четте 

калышы толук ыктымал. 

Сабак аркылуу калыптануучу компетенциядан 

коомдук субъекти катары эсептелинген ар бир балада 

андай иш-билгинин болуш талабы коюлгандыктан, 

мугалим ар бир баланын чыгарманы талдап түшүнүү-

чү эстетикалык туюму кандай абалда экенин билип 

турушу проблеманын туура чечилиши үчүн натыйжа-

луу кызмат кылат. Бул окуучу ээ болуучу эстетикалык 

табитти баланын чыгарманын сюжетин билишине 

карай баалабастан, анын социалдык чөйрөдө кездеше 

калуучу түрдүү окуялардын түпкү маңызын чыгарма-

дагы турмуштук көйгөйлөр менен кантип байланыш-

тырып, адам баласы түзгөн нравалык критерийлер 

аркылуу кандай түшүндүрүүсүнө карап аныктоого 

жол ачат. Анткени өзү тандаган ролдон баланын жеке 

табияты коомчулук үчүн кандай проблеманы көтөрүп 

чыгууга кызыкдар экендиги байкалса, анын аткаруусу 

образ катышкан окуяны түшүнүү деңгээлин көрсөтүп, 

аны элестетүү окуучунун сөзү жана кыймыл-аракети-

нен байкалуучу коомго таасир берүүчү адеп-ахлактык 

түшүнүктөрдү баалоого мүмкүндүк түзгөн нравалык 

нарк-насилин, адабий чыгарманы түшүнүүчү эстети-

калык кудуретин туюндурат. Педагогикалык процесс-

те мындай иш чаранын дайыма болуп турушу образ-

дын аракетин элестеп түшүнүүгө гана кызмат кылбас-

тан, автордук ойду бирдиктүү чечмелөөгө, анын со-

циалдык чөйрө менен болгон катышын аныктоого да 

көмөктөшөт. Баланын чыгармадагы образга роль ар-

кылуу аралашуусу көркөм адабияттагы образ кантип 

түзүлөөрүн толук түшүндүрсө, биргелешип талдоо 

иштери сабакта талаш-тартышты жаратканы менен 

турмуштук практикада анын баалуулугу эмнеде эке-

нин так түшүнүүгө жардам берет.  

Ырас, окуучулардын чыгарманы кабылдоо дең-

гээли, ал аркылуу реалдуу дүйнөнү таанымы ар түр-

дүү болгону менен алардын көз карашын бир жерге 

топтоодо алардын өзүнүн жан дүйнөсүнө жакын рол-

ду тандап алуусу, анын негизинде автордун турмушка 

карата позициясын талдап үйрөнүүсү сабактын уюш-

турулушуна маанилүү кызмат аткарат. Анткени окуу-

чу тандап алгаң ролун классташтарына жеткирүү 

үчүн каармандын бардык кыймыл-аракетин, сүйлөгөн 

сөздөрүн туура түшүнүп, анан аны дал ошондой элес-

түүлүк менен ачып берүүгө умтулат. Өз эрки менен 

тандап алган образдын өзү жакшы түшүнгөн адамдык 

белгилерин бөлөктөргө көрсөтүү кызыкчылыгы чы-

гарманын текстин толук окуп чыгууга өбөлгө болот. 

Балдардын Ж.Мамытовдун “Буурул таңдын жомо-

гун” жөн гана окуп-түшүнүүсү менен андан өзү тан-

дап алган образын башкаларга жеткирүү кызыкчылы-

гынын ортосунда айырма чоң. Биринчисинде окуучу 

чыгарманы бир сыйра окуу менен берилген тапшыр-

маны толук аткардым деп эсептесе, экинчисинде өзү 

тандаган ролду класста ачып жеткирүү үчүн чыгарма-

ны бир нече сыйра окуп, өзгөчө андан алып чыга тур-

ган өзөктүү маселени тандоо шарты элестетип көрүү-

гө, негизги ойду кандай жолдор менен аткарса, ына-

нымдуу болушуна карай кыймыл-аракетти издөөгө 

муктаждык түзөт. Окуучулардын ролдощтуруусу чы-

гармасын кандай түшүнгөнүн бири-бирине айтып 

берүү зарылдыгын жаратууда мугалим Б.Исаковдун 

практикасынан жаралган иш тажрыйбаны пайдала-

нып [5, 78-99-бб.], роль тандоодо алардын сүйлөө ре-

чине маани бергени туура. Анда баланын өзүнө эр-

киндик бергени менен ал каармандын коом үчүн кыл-

ган кызматын аныктап, коомчулук үчүн кылган кыз-

матына мугалимдин көңүл бурганы маанилүү. Бул 

окуучуга өзү тандаган ролду бийик деңгээлде атка-

рууга өбөлгө түзөт, б.а. образды классташтарынын 

алдына алып чыгуу шарты ар бир баланын мындай 

кадамга барышына аргасыздыкты жаратат. Ошондук-

тан окуучулар чыгармадагы баланын гүл терип, таш-

тан-ташка секирген абалын, күн караарып бүркөлгөн, 

жамгыр төгүп жиберген маалды, жаанда кайыгып, 

кийген кийими сыкма болгон учурун ар түркүн ко-

шумча каражаттар менен (сүрөтүн тартып, түрдүү 

кийимдерди колдонуу аркылуу) берүүгө умтулушат. 

Ал эми ошол учурда жүргөн селди, сөөккө жеткен 

суукту аудио каражаттар аркылуу берген учурлар кез-

дешет. Ал сабактын эффективдүүлүн арттырып, чы-

гарманын окуучулар тарабынан кабыл алынышына 

таасирдүүлүктү түзөт. 

Чыгармада ролдоштурууда окуучулар арасында 

талаш-тартышты пайда кылган кырдаал жин-перинин 

кыздары экени байкалат. Балдардын түшүнүгүндө 

жин терс манайдагы элестөө пайда кылса, окуучулар-

дын көпчүлүгү перини оң образ катары кабылдоого 

ыңгайлашкан болуп саналат. Ошол себептен Чилтен-

дин бир үңкүргө кабылышы, ал үңкүрдө жин жана пе-

рилердин бирге ойношкону, тырмактарынын шам-

шардай болушу окуучулар арасында талаш-тартышты 

пайда кылбай койбойт. Ал эми үңкүрдүн муздагы, 

адам жытын түпкүрдөн искешип издегени, асман 

түспөл узун чачтары, көзүнөн учкун учкан каардуулу-

гу жин жана перилердин үңкүрдөгү топураган кый-

мыл-аракети, адамдын жан дүйнөсүнө кирип “көөнүн 

(жан дүйнөсүн) сыйкырлаганы”, аларды көргөндө 

адам баласынын талып калып, акыл-эсинен ажырап 

термелиши окуучулар тарабынан түрдүү деңгээлде 

кабыл алынып, алардын аткаруусунда кызык элестер-

ди пайда кылат. Эгер окуучулар чыгармадагы окуяга 

берилүү менен ролдорду аткарышса, алар адабият 

сабагы аркылуу ала турган бир катар компетенциялар 

– окуп, түшүнүү, элестетүү менен чыгармадагы ада-

бий-эстетикалык баалуулуктарды аңдап билүү, ойду 

менталдык-экспрессивдүү кабылдоо, сезимге таасир 

этүү үчүн кыраатын келтирип окуу, көркөм-элестүү 

баяндоо, ж. б. ушул сыяктуу бир катар көндүмдөр 

калыптанат.  

